
 Prezident İlham Əliyev 
müharibədən sonra bölgənin so-
sial-iqtisadi inkişaf planının hazır-
lanması ilə bağlı xüsusi həssaslıq 
göstərmişdir. Bu mənada, bir çox 
yolların inşasına başlanmışdır. 
Dövlət başçımız 2020-ci il noyabr 
ayının 17-də Əhmədbəyli–Füzuli–
Şuşa yolunun layihələndirilməsi ilə 
bağlı sərəncam imzalamışdır. Bu 

yol başlanğıc idi!
 Azərbaycanın uzun illər 

düşmən tapdağı altında qalan 
ərazilərində geniş iqtisadi imkanlar, 
təbii sərvətlər yatır. Aparılan ilkin 
tətqiqatlar zamanı, ümumilikdə, 
900-ə yaxın yaşayış məntəqəsinin, 
2389 sənaye və kənd təsərrüfatı 
obyektinin, 131 minə yaxın evin, 
1025 məktəb, 798 səhiyyə obyekti-
nin erməni işğalı zamanı dağıdıldığı 
müəyyən edimişdir. Habelə, 280 
min hektar meşə, 1 milyon hekta-
ra yaxın məhsuldar torpaq, 1200 
kilometr irriqasiya sistemi düşmənin 
nəzarətinə keçmişdir. Azərbaycanın 
kənd təsərrüfatı məhsullarının 35-

40 faizə qədəri bu ərazilərin payına 
düşdüyündən, təsərrüfata da külli 
miqdarda zərər dəymişdir. 

Bu və digər təcavüz aktları ilə 
bağlı indiyədək aparılmış hesab-
lamalara əsasən, Azərbaycana 
60 milyard ABŞ dollarından artıq 
ziyan vurulmuşdur. Təkcə bunlar 
belə, onu deməyə əsas verir ki, 
bütün bu ərazilərin yenidən bərpası 
Azərbaycan üçün böyük önəm kəsb 
edir. Son 17 il ərzində Azərbaycan 
iqtisadiyyatı 3 dəfədən artıq böyü-
müşdür. Azərbaycan bölgədə lider 
dövlətə çevrilmişdir. Aprelin 1-də 
Prezident İlham Əliyev Dünya Ban-
kının regional direktoru Sebastian 
Molineusu qəbul edərkən demişdir: 

“Biz “Doing Business” proqramında 
mövqeyimizi yaxşılaşdırmağımız-
la çox fəxr edirik. Biz 191 ölkə 
arasında 28-ci mövqedəyik. Bu, 
bizim üçün həqiqətən də mühüm 
nailiyyətdir”. 

Nəzərə alsaq ki, Azərbaycan 
əhalisinin sayına görə 90-cı, 
ərazisinə görə 114-cü yerdədir, 
bu göstərici əldə olunmuş iqtisadi 
nailiyyətin miqyasını daha aydın və 
anlaşılan edir. Bütün bunlara, işğal-
dan azad edilən torpaqlarımızıdan 
əldə olunacaq iqtisadi dəstəyi də 
əlavə etdikdə Azərbaycanın daha 
da irəli gedəcəyi danılmaz reallı-

ğa çevrilir. Ermənistandan fərqli 
olaraq, gün keçdikcə inkişaf edən 
Azərbaycan iqtisadiyyatı qazanılan 
zəfərin də ən önəmli təməllərindən 
biridir. İki ölkə arasında olan bu iqti-
sadi uçurum, Azərbaycanın aradan 
keçən illəri doğru dəyərləndirdiyini 
sübut edir. Ölkəmizdə ərazilərin 
bərpası və yenidən qurulması 
üçün agentlik yaradılıb. Agentliyin 
qarşısında duran vəzifələrdən biri 
də, işğal zamanı öz doğma torpaq-
larından didərgin düşən məcburi 
köçkünlərin ata-baba yurdlarına 
geri qaytarılmasıdır.

Qazanılan zəfərin ən mühüm 
məqamlarından biri də, Zəngəzur 
dəhlizinin yaradılması ilə bağlı əldə 
olunan razılıqdır. Bu, çox böyük 
uğur deməkdir. 

Prezident İlham Əliyev demişdir: 
"Müharibənin nəticələrindən biri də, 
əlbəttə ki, bu gün müzakirə mövzusu 
olan Zəngəzur dəhlizidir. Zəngəzur 
dəhlizi tarixi nailiyyətdir. Üçtərəfli 
bəyanatda, xüsusilə bu məsələnin 
əks olunması bizim, eyni zamanda, 
böyük siyasi qələbəmizdir. Hazır-
da Zəngəzur dəhlizinin fəaliyyəti 
istiqamətində fəal işlər aparılır, 
bir çox təkliflər var, artıq bir çox 
nəqliyyat-kommunikasiya layihələri 
masa üzərindədir, müzakirə edilir və 

bu, bizim növbəti tarixi uğurumuz 
olacaqdır." 

Həmçinin, ölkə başçısı zirvə 
görüşündəki çıxışında onu da 
bildirmişdir ki, müharibə başa 
çatdı, münaqişə tarixdə qaldı. Yeni 
imkanlar yarandı. Onların arasında, 
hesab edirəm ki, ən vacib imkan 
nəqliyyat imkanlarıdır. Bu gün biz 
artıq Zəngəzur dəhlizi üzərində çox 
fəal çalışırıq. Naxçıvanda keçirilmiş 
zirvə görüşündə mən demişdim ki, 
vaxtilə Zəngəzuru Azərbaycandan 
alıb Ermənistana birləşdirmək türk 
dünyasının coğrafi parçalanması idi. 
Çünki əgər xəritəyə baxsaq, görərik 

ki, sanki bizim bədənimizə xəncər 
saplanmışdır, türk dünyası parçalan-
mışdır. Qədim Azərbaycan torpağı 
olan Zəngəzur, indi türk dünyasının 
birləşməsi rolunu oynayacaq. Çünki 
Zəngəzurdan keçən nəqliyyat, kom-
munikasiya, infrastruktur layihələri 
bütün türk dünyasını birləşdirəcək, 
eyni zamanda, digər ölkələr üçün 
əlavə imkanlar yaradacaq, o 
cümlədən, Ermənistan üçün də...

2019-cu il aprel ayında Çinin 
paytaxtı Pekində keçirilən “Bir 
kəmər, bir yol” forumundakı çıxışı 
zamanı da dövlət başçımız nəqliyyat 
dəhlizlərinin, ticarət yollarının 
önəmindən bəhs etmişdi. Bu yolların 
ölkəmizdən keçməsinin xüsusi 
önəmindən danışan Prezident İlham 
Əliyev demişdir: “Azərbaycanın 
sürətli iqtisadi inkişafı bizə ölkəni 
transformasiya etməyə kömək 
etmişdir. Ötən on beş ildə iqtisa-
diyyatımız üç dəfədən çox artmış-
dır. Yatırılan 260 milyard dollar 
həcmində sərmayə bizə ölkəmizi 
müasirləşdirməyə və müasir inf-
rastrukturu, o cümlədən, nəqliyyat 
sahəsində infrastrukturu yaratmağa 
kömək etmişdir. Azərbaycanın çox 
aşağı səviyyədə xarici borcu var. 
Bu, bizim ümumi daxili məhsulun, 
təxminən, 19 faizini təşkil edir. Bizim 

ehtiyatlarımız xarici borcumuzdan 
beş dəfə çoxdur. Azərbaycanın 
bu ilki iqtisadi göstəriciləri artımın 
olduğunu nümayiş etdirir. Ümumi 
daxili məhsul 3 faiz artıb, inflya-
siyanın səviyyəsi 2,1 faizdir və 
iqtisadiyyatın şaxələnməsi bizim 
əsas məqsədlərimizdən biridir. Açıq 
dənizə çıxışı olmayan ölkə olmağı-
mıza baxmayaraq, biz Azərbaycanı 
beynəlxalq nəqliyyat mərkəzlərindən 
birinə çevirmişik. Bizi qonşularımızla 
birləşdirən şaxələnmiş dəmir yolu 
şəbəkəsi yaratmışıq. Azərbaycanda 
son 15 ildə 15 min kilometr yol və 
avtomagistrallar çəkilib. Davos 

Dünya İqtisadi Forumunun hesabla-
malarına görə, Azərbaycan, yolların 
keyfiyyətinə görə dünyada 34-cü 
yerdədir. Azərbaycanın sərmayə ya-
tırdığı daha bir əhəmiyyətli nəqliyyat 
layihəsi Şimal-Cənub dəhlizidir. 
Şərq-Qərb və Şimal-Cənub 
nəqliyyat dəhlizlərində yerləşən 
ölkələr öz mallarını nəql etmək üçün 
Azərbaycanın ərazisindən istifadə 
edirlər. Buna görə də, müasir infra-
strukturun yaradılmasına yatırdı-
ğımız investisiyalar, yalnız iqtisadi 
potensialımızın artırılmasına və bi-
zim dost, tərəfdaş və qonşularımıza 
xidmət göstərməyimizə kömək etmir, 
bu, həm də, ticarət, turizm, nəqliyyat 
sahələrində nadir imkan yaradır və 
xalqları, ölkələri birləşdirir. Ölkələr 
bir-birinə bağlanır və bu, sülh və 
sabitlik amalına xidmət edir.”

Cənab İlham Əliyev əlavə etmiş-
dir ki, Azərbaycan müasir nəqliyyat 
infrastrukturuna malik vacib tranzit 
ölkəyə çevrilib. Müasir nəqliyyat və 
logistika infrastrukturu yaratmaqla, 
biz, yalnız ölkəmizi mühüm nəqliyyat 
mərkəzinə çevirmədik. Eyni zaman-
da, biz, Şərq-Qərb və Şimal-Cənub 
dəhlizləri layihələrində iştirak edən 
ölkələr arasında əməkdaşlığa 
töhfə verdik. Beynəlxalq nəqliyyat 
layihələri ölkələr və xalqlar arasında 

əməkdaşlığın möhkəmləndirilməsinə 
xidmət edir. “Bir kəmər, bir yol” 
təşəbbüsü nəqliyyat sahəsində yeni 
imkanlar açmaqla yanaşı, ticarəti, 
turizmi, xalqlar arasında təmasları 
təşviq edir və Avrasiya məkanında 
sabitliyin, təhlükəsizliyin və sül-
hün bərqərar olması işinə xidmət 
göstərir...

Zəngəzur dəhlizi də məhz bu 
amala xidmət edəcək. Azərbaycanı 
dəmir yolu ilə Naxçıvan Muxtar Res-
publikasına, o cümlədən Türkiyəyə 
birləşdirəcək bu dəhlizi “Zəngəzur 
dəhlizi” adlandıran Prezident İlham 
Əliyev, bununla həm də, Zəngəzurun 
tarixi Azərbaycan torpağı olduğunu 
dünya ictimaiyyətinə xatırlatdı. Hələ 
2019-cu ildə Türk Şurasının Zirvə 
görüşündəki çıxışı zamanı Prezi-
dent İlham Əliyev “Zəngəzur türk 
coğrafiyasının bölünməsinin əsas 
nöqtəsidir”, – deyə bəyan etmişdi. 

Türk dövlətləri bu dəhliz 
sayəsində yenidən birləşir. Türkiyə 
ilə Azərbaycan arasında quru 
sərhəddi yaranır və məsafə 400 
kilometrə qədər qısalır. Bunun-
la yanaşı, Türkiyə, Rusiya, İran 
arasında iqtisadi əlaqələrdəki bütün 

maneələr aradan qalxacaq.
Zəngəzur dəhlizi ilə yeni 

fürsətlər yarandı. Həmçinin, Nax-
çıvandan Azərbaycana birbaşa 
dəmir– yolu çəkiləcək ki, bu da, 
gediş-gəlişin tam bərpasını təmin 
edəcək.

Bu dəhliz, Türkiyə üçün də 
böyük əhəmiyyət kəsb edir. Belə ki, 
dəhliz vasitəsilə Türkiyə Orta Asi-
yadan Çinə qədər uzanan yeni lo-
gistik kanala sahib olacaq.  2017-ci 
ildə Türkmənistandan Türkiyəyə 
çəkilməsi nəzərdə tutulan, lakin 
maliyyə problemləri ucbatından 
həyata keçirilməyən boru kəməri 
layihəsi Azərbaycandan Türkiyəyə 
çəkilə bilər.

 Zəngəzur dəhlizi Avrasiya 
məkanını bir-birinə birləşdirən çox 
mühüm dəhlizdir. Həm Qafqazın, 
həm də Mərkəzi Asiyanın qapı-
sıdır. Təsadüfi deyil ki, Prezident 
İlham Əliyev bu dəhlizin bərpası 
ilə əlaqədar razılığı “Azərbaycanın 
növbəti böyük zəfəri və türk dünya-
sının birləşmə nöqtəsi” adlandırıb.

İmran ƏLİYEV  
“Xalq qəzeti”

Zəngəzur dəhlizi türk dünyasını 
birləşdirən əsas nöqtədir

Zəngəzur dəhlizi tarixi nailiyyətdir. Üçtərəfli 
bəyanatda, xüsusilə bu məsələnin əks olunması 
bizim, eyni zamanda, böyük siyasi qələbəmizdir. 
Hazırda Zəngəzur dəhlizinin fəaliyyəti istiqamətində 
fəal işlər aparılır, bir çox təkliflər var, artıq bir çox 
nəqliyyat-kommunikasiya layihələri masa üzərindədir, 
müzakirə edilir və bu, bizim növbəti tarixi uğurumuz 
olacaqdır. 

İlham ƏLİYEV  
Azərbaycan Respublikasının Prezidenti 

2020-ci ilin ikinci yarısında Azərbaycan tarixi 
zəfər qazandı. Otuz ilə yaxın düşmən əsarətində olan 
əzəli torpaqlarımız işğaldan azad edildi. Həm döyüş 
meydanında, həm də siyasi arenada qazanılan bu zəfər, 
Azərbaycana ötən əsrin sonlarında itirdiyi torpaqları geri 
qaytarmaqla yanaşı, həm də yeni geosiyasi və iqtisadi 
imkanlar yaratdı. Təbii ki, yaranan bu üstün şərait yalnız 
Azərbaycan üçün deyil, həm də bütövlükdə region 
üçün canlanma deməkdir. Əlbəttə, bu imkanları daha da 
artırmaq, bərpa etmək üçün qarşıda görüləcək çoxlu iş 
var. Müharibənin bitməsi ilə başlayan yenidənqurma işləri 
göstərdi ki, Azərbaycan bərpa işlərini həyata keçirmək 
üçün lazım olan iqtisadi gücə malikdir. Artıq qısa zaman 
kəsiyində bir çox layihənin planlanması başa çatıb.

Ermənistan qadağan olunmuş silahlardan 
istifadə etdiyinə görə cəzalandırılmalıdır 

Təxminən 30 illik işğal dövründə 
isə Ermənistan Azərbaycanın Dağlıq 
Qarabağ ərazisindən əlavə, 7 rayonu-
nu da viranəyə çevirib. Bütün bunlar 
barədə Prezident İlham Əliyev 44 günlük 
Vətən müharibəsi dövründə xarici KİV-ə 
müsahibələrində dəfələrlə bəyan edib. 
Dövlət başçısı müharibədən sonra işğal-
dan azad edilmiş ərazilərə səfərləri za-
manı da rayonları və kəndlərimizi bir-bir 
gəzərək, hər şeyin – binaların, infrastruk-
turun dağıdılaraq yerlə-yeksan edildiyini, 
hətta təbiətin, ağac və meşələrin talan-
dığını, məscidlərin, qəbiristanlıqların 
dağıdıldığını əyani şəkildə dünyaya 
göstərib. Bizim kiminlə, necə qəddar 
və vəhşi düşmənlə mübarizə apardı-
ğımızı nümayiş etdirib. Sonda isə “Biz 
erməni faşizmini məhv etdik”, – deyərək, 
bəşəriyyətin çox böyük faciədən xilas 
olmasına kömək etdiyimizi bildirib. 

Prezident İlham Əliyev martın 31-də 
Türkdilli Dövlətlərin Əməkdaşlıq Şura-
sının videokonfrans formatında qeyri-
formal Zirvə görüşündə də bu barədə 
məlumat verərək deyib ki, azad edilmiş 
torpaqlarda hər şey dağıdılıb: “İndi 
jurnalistlər oraya gəlir, diplomatlar səfərlər 
edirlər. Görürlər ki, şəhərlər dağıdılıb, 
evlər dağıdılıb, kəndlər dağıdılıb, tarixi 
abidələrimiz dağıdılıb. Ağdamı xarici və 
yerli jurnalistlər “Qafqazın Xirosiması” 
adlandırıblar. Füzuli şəhəri işğaldan azad 
olunandan sonra bu şəhərdə bir salamat 
bina qalmamışdı ki, o binanın damında 
Azərbaycan bayrağı qaldırılsın. Ermənilər 
bütün şəhərlərimizi məhv ediblər, 
bütün tarixi abidələrimizi məhv ediblər, 
qəbiristanlıqları şumlayıblar, qəbirləri 
dağıdıblar, 60-dan çox məscidi dağıdıb-
lar və yarımçıq sökülmüş məscidlərdə 
inək və donuz saxlayıblar. Bu video-
kadrlar internetdə vardır. Yəni, bu, bütün 
müsəlman aləminə qarşı təhqirdir, 
cinayətdir və bütün dünya artıq bunu 
görür və görməlidir. Biz öz tarixi missi-
yamızı icra etdik, erməni faşizmini məhv 
etdik. Hazırda bərpa işlərinə start verilib. 
Müharibədən sonra bir çox azərbaycanlı 
mülki şəxs və hərbçi minaya düşərək 
həlak olub və yaralanıb. Ermənistan bu 
günə qədər bizə mina xəritələrini vermir. 
Bu, növbəti hərbi cinayətdir”.

Ermənistan Azərbaycan ərazisində 
saysız-hesabsız hərbi cinayətlər törədib. 
Belə əməllərdən biri də müharibə 
dövründə Şuşaya “İskəndər-M”  opera-
tiv-taktiki raket kompleksinin atılmasıdır. 
Bu günlərdə Azərbaycan Respublikası 
Ərazilərinin Minalardan Təmizlənməsi 
üzrə Milli Agentlik (ANAMA) bildirib 
ki, Şuşada minaların təmizlənməsi və 
döyüş sursatlarının zərərsizləşdirilməsi 
işləri zamanı bu il martın 15-də qurumun 
əməkdaşları bu şəhərdə iki partlamış 
raketin qalıqlarını aşkar edib. Agentliyin 
təmsilçisi deyib ki, Ermənistan İkinci Qa-
rabağ müharibəsi zamanı Azərbaycana 

qarşı "İskəndər" raketlərindən istifadə 
edib.

Adının açıqlanmasını istəməyən 
ANAMA rəsmisi Caliber.az saytına 
müsahibəsində bildirib ki, onlar bu 
raketlərin qalıqlarına Şuşada ərazinin 
minalardan təmizlənməsi zamanı rast 
gəliblər: "2021-ci il martın 15-də quru-
mun əməkdaşları tərəfindən aparılmış 
təmizləmə əməliyyatı zamanı şəhərdə 
iki partlamış raketin qalıqları aşkar edilib. 
Raket qalıqlarının coğrafi koordinat-
ları aşağıdakı kimidir: 39°45'38.10"N 
46°44'33.90"E və 39°45'27.80"N 
46°45'25.80"E. Agentliyin mütəxəssisləri 
tərəfindən raketin identifikasiya 
nömrəsinin (9M723) yoxlanılması zama-
nı qalıqların "İskəndər" raket sisteminə 
aid olduğu müəyyən edilib".

ANAMA əməkdaşı, həmçinin vurğu-
layıb ki, hətta açıq internet mənbələrində 
axtarış apararkən 9M723 identifikasiya 
nömrəsinin "İskəndər" raketinə aid oldu-
ğunu müəyyən etmək olar: "Bu isə İkinci 
Qarabağ müharibəsi dövründə Şuşa 
şəhərini dağıtmaq üçün Ermənistanın 
Azərbaycana qarşı "İskəndər" 
raketlərindən istifadə etdiyini təsdiqləyir".

Onu da qeyd edək ki, ilk dəfə İkinci 
Qarabağ müharibəsi zamanı "İskəndər" 
kompleksindən istifadə olunması barədə 
Ermənistan silahlı qüvvələrinin keç-
miş baş qərargah rəisi Movses Akop-

yan danışıb. O, ötən ilin noyabrında 
jurnalistlərlə görüşü zaman müharibənin 
son günlərində "İskəndər"lərdən istifadə 
edildiyini bildirmişdi. Sabiq prezident 
Sarkisyan isə öz son müsahibəsində 
raketlərin Şuşaya yönəldildiyini demişdi. 
Bundan sonra Ermənistanın baş naziri 
Nikol Paşinyan da müsahibələrindən 
birində Şuşaya həmin raketin atıldığını, 
lakin partlamadığını bəyan etmişdi.

 Rusiyanın Müdafiə Nazirliyi isə 
"İskəndər"in atıldığı, amma partlama-
dığı ilə bağlı Paşinyanın açıqlamasına 
reaksiya verərək bildirmişdi ki, Qara-
bağ müharibəsində "İskəndər" ballistik 
raketlərindən istifadə edilməyib. Nazirli-
yin bununla bağlı məlumatında deyilirdi: 
"Görünür, cənab baş nazir Paşinyana 
səhv məlumat verilib". 

Maraqlıdır ki, Rusiya Silahlı 
Qüvvələrinin rəsmi şəxsləri dəfərlərlə 
bəyan ediblər ki, Ermənistana 
“İskəndər-M” raketləri verməyiblər. 
Onların dediklərinə görə, Rusiyadan 
Ermənistana böyük dağıdıcı gücə malik  
“İskəndər–M” deyil, “İskəndər –E” adlı 
operativ-taktiki raket kompleksi satılıb. 
Belə olan halda Ermənistan müharibə 
dövründə istifadəsi qadağan olunmuş 
“İskəndər-M” komplekslərini haradan 
alıb, necə əldə edə bilib? Təbii ki, bu 
sual açıq qalır. Buna heç bir rəsmi möv-

qe bildirilməyib. Amma İkinci Qarabağ 
müharibəsi günlərində Ermənistanın 
rəsmi şəxslərinin tez-tez Moskvaya səfər 
etməsi və oradakı şəxsi əlaqələrindən 
istifadə edərək xidməti təyyarələrində 
Ermənistana silahlar daşıması barədə 
mətbuatda yazılar gedib. 

Prezident İlham Əliyev oktyabrın 
19-da Rusiyanın TASS informasiya 
agentliyinə videomüsahibəsində bu 
barədə ətraflı danışıb: “Biz Rusiya 
tərəfinə belə bir narahatlığımızı çatdır-
mışdıq ki, qarşıdurmanın aktiv fazasın-
da Rusiya şəhərlərindən Ermənistan 
ərazisinə külli miqdarda silah keçirilir. 
Bizdə bu barədə məlumatlar var, uçuş-
ların xəritələri var, silahların tipləri var. 
Bütün bunlar Rusiya tərəfinə çatdırılıb. 
Əlbəttə, bu, bizim cəmiyyətdə çoxlu sual-
lar və müəmmalar doğurur. Bax, vəziyyət 
belədir. Zəruri hallarda biz bu müddətdə 
Rusiya tərəfindən Ermənistana 
göndərilmiş silahların nomenklaturunu, 
bunların hansı nəqliyyat vasitələri ilə, 
hansı aviaşirkətlər tərəfindən çatdırılma-
sı barədə məlumatları dərc edə bilərik. 
Bunlar indi əsasən qeyri-qanuni şəkildə 
çatdırılır. Biz ICAO-ya rəsmən müraciət 
etmişik. Azərbaycan Xarici İşlər Nazirliyi 
ICAO-ya müraciət edib ki, müəyyən 
şirkətlərin nəqliyyat vasitələri ilə humani-
tar yüklər və Fövqəladə Hallar Nazir-
liyinin yükləri adı altında Ermənistana 
ölümsaçan silahlar çatdırılır... Həm Gür-
cüstan, həm də İran öz hava məkanını 
hərbi yüklər üçün bağladıqlarına görə, 
bu cür qaçaqmalçılıq metodlarından 
istifadə edilir. Biz Rusiya tərəfinə bildirmi-
şik ki, bu işlərin qaçaqmalçılıq yolu ilə 
görüldüyünü güman edirik. Ona görə ki, 
Rusiyanın, həmçinin Fransa və ABŞ-ın 
da ATƏT-in Minsk qrupunun həmsədri 
və bitərəfliyi saxlamalı olan ölkə kimi 
münaqişənin aktiv fazası dövründə 
erməni tərəfini silahlandırmasına inan-
mağımız çətindir. Bizdə olan məlumata 
görə, bu sxemdə erməni mənşəli rusiyalı 
iri sahibkarların əli var, bu məsələdə 
beynəlxalq sanksiyalar tətbiq edilmiş 
məşhur silah alverçilərinin əli var”. 

Ona görə də Ermənistanın bir çox 
silahları, o cümlədən “İskəndər-M” 
raketlərini oğurluq yollarla əldə etdiyi 
məlum olur. Məqsəd isə Azərbaycanın 
mədəniyyət paytaxtı Şuşanı dağıt-
maq olub. Amma Ermənistan məkrli 
məqsədinə çata bilməyib. Şanlı 
Azərbaycan Ordusu Ermənistanın Qa-
rabağda yerləşdirdiyi bütün silah-sursat 
anbarlarını, ümumiyyətlə, Ermənistan 
ordusunu darmadağın edərək, tarixi 
ədaləti, özünün ərazi bütövlüyünü bərpa 
edib. Ermənistanın isə törətdiyi bütün 
hərbi cinayətlərə görə cavab verəcəyi 
gün, hesab edirik ki, uzaqda deyil. 

Paşa ƏMİRCANOV,   
“Xalq qəzeti”

Türkdilli dövlətlərin 
əməkdaşlığı daha da güclənir

On yaşlı Türk Şurası getdikcə regional 
təşkilatdan daha təkmil bir beynəlxalq quruma 
çevrilir, üzv dövlətlərin ticari-iqtisadi, mədəni-
humanitar sahələrdə əməkdaşlığının inkişa-
fı, mədəni dəyərlərin qorunması məqsədilə 
fəaliyyətini genişləndirir.

Zirvə görüşünün yekun bəyannaməsi bir 
sıra önəmli  məqamları ilə diqqət çəkmişdir. 
Əvvəla, Qarabağın erməni işğalından azad 
edilməsi və ərazi bütövlüyünün bərpa olun-
ması münasibətilə Azərbaycan Prezidenti 
İlham Əliyevi təbrik edən Qazaxıstanın birinci 
Prezidenti – elbası, Türk Şurasının fəxri sədri 
Nursultan Nazarbayev budəfəki toplantının 
keçirilməsinin səbəblərindən biri kimi dünyada 
baş verən dəyişiklikləri, xüsusilə pandemiya 
ilə mübarizəni qeyd edərək “Türk dünyasının 
gələcəyi – 2040” adlı sənədin hazırlanması 
təklifini irəli sürmüşdür. Xüsusi vurğulanmışdır 
ki, ötən il noybrın 10-da Rusiyanın dəstəyi ilə 
Bakı və Yerevan arasında imzalanmış sülh 
razılaşması böyük İpək Yolunun çiçəklənməsi 
üçün yeni imkanlara yol açır və Çinin “Bir 
kəmər, bir yol” təşəbbüsündən istifadə etməklə 
Xəzər dənizinin rolunu artırır. Tədbirdə diqqətə 
çatdırılan bir hədəf də Türk Şurasının statusu-
nu artırmaq və onu daha mötəbər beynəlxalq 
təşkilata çevirmək olmuşdur.

Zirvə görüşündə geniş məzmunlu, əhatəli 
və tarixi çıxışında Azərbaycan Prezidenti 
cənab İlham Əliyev keçilən yola, qarşıda duran 
hədəflərə, o cümlədən, artıq tarixə çevrilmiş Qa-
rabağ müharibəsinə toxunmuşdur. Dövlətimizin 
başçısı xatırlatmışdır ki, bir il əvvəl Bakıda 
Azərbaycanın təşəbbüsü ilə COVID-19-a həsr 
edilmiş Zirvə görüşü keçirilmişdi və Türk Şurası 
sammitlərinin müntəzəm təşkilinin üzv ölkələr 
arasındakı birliyə çox böyük müsbət təsiri 
vardır. 

Azərbaycanın əzəli torpaqlarında 
Ermənistanın işğalına son qoyulduğunu, 
qondarma xunta rejiminin məhv edildiyini 
bildirən cənab İlham Əliyev göstərilən qar-
daşlıq dəstəyinə görə Türkiyənin Cümhurbaş-
qanı Rəcəb Tayyib Ərdoğana, digər ölkələrin 
rəhbərlərinə təşəkkürünü bildirmişdir: “Müharibə 
dövründə və müxtəlif dövrlərdə Prezident 
Ərdoğanın və Türkiyənin digər rəsmi şəxslərinin 
çoxsaylı bəyanatları məsələnin həllində xüsusi 
önəmli rol oynamışdır. Məni və Azərbaycan 
xalqını Şuşanın azad olunması ilə əlaqədar ilk 
təbrik edən Prezident Rəcəb Tayyib Ərdoğan 
olmuşdur. Noyabrın 8-də bu təbriki bizə 

çatdırmışdır. Türk Şurası sentyabrın 28-də – 
müharibədən bir gün sonra Azərbaycana dəstək 
xarakterli açıqlama vermişdir. Ondan sonra 
müharibə dövründə bir neçə dəfə buna oxşar 
açıqlamalar vermişdir”.

Prezident İlham Əliyev hazırda Qarabağda 
aparılan geniş bərpa-quruculuq işlərində dost 
ölkələrin yaxından iştirakını arzuolunan məram 
kimi nəzərə çatdırmışdır. Qarabağa dair sülh 
razılaşmasından sonra region ölkələri arasın-
da birbaşa nəqliyyat əlaqələrinin yaranması 
perspektivindən bəhs edən ölkəmizin rəhbəri 
bunun hamı üçün faydalı olacağını söyləmişdir: 
“Qədim Azərbaycan torpağı olan Zəngəzur indi 
türk dünyasının birləşməsi rolunu oynayacaq. 
Çünki Zəngəzurdan keçən nəqliyyat, kommuni-
kasiya, infrastruktur layihələri bütün türk dünya-
sını birləşdirəcək, eyni zamanda, digər ölkələr 
üçün əlavə imkanlar yaradacaq...”

Yeni yaranan nəqliyyat dəhlizi sayəsində 
Azərbaycan Naxçıvan Muxtar Respublikası 
vasitəsilə Türkiyə ilə, Orta Asiya isə Avropa 
ilə birləşəcək. Artıq Azərbaycan bu işlərə start 
verib və digər region ölkələrinə buna ürəkdən 
xeyir-dua vermək və əməli surətdə yardımçı 
olmaq qalır.

Zirvə görüşündə çıxış edən digər dövlət 
başçıları türk birliyi ideallarına öz həmrəyliklərini 
bildirməklə bərabər, Qarabağdakı türk irsinin 
bərpası və qorunması üçün bütün imkanları 
ilə Azərbaycanın yanında olmaq əzmini də 
ifadə etmişlər. Türk dövlətlərinin istənilən 
çağırışlara hazır olmasının, mövcud potensialı 
genişləndirməsinin vacibliyi önə çəkilmişdir. 
Türkiyə Prezidenti Ərdoğan özünün Şuşaya ilk 
səfərinin tarixini açıqlamışdır.

Sammitdə türk dünyasının digər ölkələrlə 
də sabit əlaqələr qurduğu, 10-dan çox ölkənin 
təşkilatda müşahidəçi statusu əldə etməkdə 
maraqlı olduğu da bildirilmişdir. Eyni zaman-
da, vurğulanmışdır ki, pandemiya Türk Şurası 
daxilində əməkdaşlığa yeni stimul verir, qarşı-
lıqlı münasibətləri daha da zəruri edir. Natiqlər 
İstanbulda keçiriləcək növbəti sammitlə bağlı bir 
sıra təkliflər də səsləndirmişlər. 

Bir sözlə, Türkdilli Dövlətlərin Əməkdaşlıq 
Şurasının  bu zirvə görüşü də ortaq soy-kökü, 
tarixi və mədəniyyəti olan xalqlarımızın əməli 
birlik perspektivləri baxımından böyük nikbinlik 
yaratmışdır. 

Seyfəddin ƏLİYEV, 
 politoloq

Türkdilli Dövlətlərin Əməkdaşlıq Şurasının (Türk Şu-
rası) martın 31-də videoformatda keçirilən qeyri-rəsmi 
Zirvə toplantısı türk dünyasının daha da güclənməsi 
baxımından önəmli addım sayılmalıdır. Fərəhli haldır 
ki, son illərdə türkdilli dövlətlər arasında əməkdaşlığın 
daha da möhkəmləndirilməsi niyyəti özünü daha qa-
barıq göstərir. Azərbaycanın sədrliyi dövründə türkdilli 
ölkələrin dövlət başçıları səviyyəsində keçirilən bu 
görüş də həmin istiqamətdə atılan növbəti addım kimi 
dəyərləndirilir. 

Ermənistan 1988-ci ildən bəri Azərbaycana qarşı beynəlxalq 
hüquq normaları ilə qadağan olunmuş hərbi fəaliyyət göstərib, 
mütəmadi olaraq hərbi cinayətlər törədib. “Miatsum” hərəkatının 
ilk günlərində Qarabağda iki dinc azərbaycanlı qətlə yetirilib. 
Sonralar Qarabağın bu və ya digər ərazisində minlərlə dinc və 
günahsız insanların ermənilər tərəfindən qətli adi hala çevrilib. 
Qarabağın dinc sakinlərinin evləri yandırılıb, əmlakları qarət olunub. 
Xocalıda, Qaradağlıda və bir çox başqa yerlərdə kütləvi qətliamlar, 
soyqırımları törədilib. 


